
¡ A M A R I K EZ ! 

Soñeko beltz-beitzez jautzirik, 

aide ez-ezagunari eskutxue emanik. 

aur gastetxo bat beretik urruti 

beste etxe batera dijoa negarti. 

Bere begi urdiñak malkoz lañotuak, 

estu-estuturikan larriz ezpantxuak, 

zotinez, itun amarengattik du galdetu 

bañan errukarriak ¡amarik ez-du! 

Bildurrez begiratuaz inguruetara, 

bai-dijoa gaxua... ta ez daki nora; 

begiratzen dio daraman emakumeari 

bañan orregan maittasunik ezin-du arki. 

Entzun-arren noizik-bein itz leun-samarrak 

ez-dira nai lituzken maittari samurrak, 

ta amatxo kutunakin aurra da oroittu 

bañan errukarriak ¡amarik ez-du! 

Atzo zitun gaxuak aita-ama maitariyak. 

beretzat biyen maittasun ta alegin guziyak; 

aurra etxetik aterako zuten baño len 

ayek euren biziya emango ere zuten. 

Gaur aitzaki txikitxua ziyotzat arturik 

erraz bidaldua da maittia etxetik; 

aurtxo kutun-kutunak oraindik aita du... 

bañan errukarriak ¡amarik ez-du! 

Maitte ta nagusi bere etxian zana, 

dijoa besterenean otsein izatera; 

amaren magalian ez da geyago exeriko 

bere laztan gozorik ez du ere artuko. 

Ta etorkizunaren berri ba'leki bezala, 

bat-batian aurtxua bidian gelditu da, 

ta lagunari begiraturik «amatxo» eskatu du, 

bañan errukarriak ¡amarik ez-du! 

Bere samintasuna geyago gorde-eziñik, 

aurtxena larritu da negarrari emanik; 

errukiz aide-laguna maitez da mintzatzen; 

orduan ta geyago aurra da larritzen. 

Ez da ludiyan ezer poztuko duanik 

bere amatxo laztan kutune besterik; 

ta ¡«amatxo" baño «amatxo' nai du! 

bañan errukarriak ¡amarik ez-du! 


